
Tûtta a cen circolari in fin segondo

O purgatêuio immaginôu da Dante

Un’atra a l’ëa taggiâ d’in çimma in fondo;

E ogni cian tutt’intorno ô l’ëa de ciante

Varie, dense e belliscime fecondo;

E in çimma a l’ëa finia da ûn elegante

Obelisco d’un gruppo de çipressi

Belli, riondi, sottî, driti, ati e spessi.

E circondâ a l’ëa in fondo e circoscrita

Da çeddri gianchi, do quæ a çimma e ô fûsto

Ean de forma e de grazia a ciù squixîta:

O l’ëa questo magnifico e in sciö gûsto

D’uña colonna stiggia, liscia e drita

Basâ in sce un volto de pilloîn robûsto;

E quella pe-ô disegno e pe-ô so cô

A paiva un elegante parasô.

S’intrava attraversando e collinette

In mezzo a un bello prôu, chi ëa gremmenio

De graziosi dorin comme stellette

Sorve un tappetto d’erbe bell’unio:

Interrompivan l’astrego di erbette

Vaghi laghetti, ch’ô l’aveiva in gio:

Parte i ægue i formavan de colliñe,

E de vallette, che gh’ëan li vixiñe:


22

Parte e vivagne, non diffûse in quello

Prôu in fontañe, o in canaletti o in rien,

Ma che de sotto tæra sciù a-ô livello

Vegnûe da superficie do terren

S’andavan allargando, comme ûn bello

Cristallo da spêgiâse coscì ben,

Che per questo a fontaña, che de spegio

A serviva a Narciso, a non ëa megio.

